
Република Македонија

МИНИСТЕРСТВО ЗА ЗЕМЈОДЕЛСТВО, ШУМАРСТВО И ВОДОСТОПАНСТВО

М Е М О Р А Н Д У М

Наслов: Предлог на Закон за земјоделски задруги
                        ПОТПИС:




                              Љупчо Димовски

Скопје, Ноември 2012 година 

1.Осврт по материјалот:  

Со овој закон се уредуваат условите, начинот и постапката за основање, регистрација, работење, престанок на земјоделска задруга, поттикнувањето и развојот на земјоделското задругарство како и надзорот над работењето на земјоделските задруги. 


2. Разгледани можни решенија (за-против аргументи):  

Со донесување на законот за земјоделски задруги ќе се поттикне развојот и функционирањето на земјоделските задруги како и спроведувањето на мерките за развој на земјоделското задругарство.

           3. Резултати од извршените консултации со ресорните министерства,  другите органи на државната управа и организации: 

Консултации се извршени со Министерство за финансии, Секретаријат за законодавство, Заменик претседател на Влада на Република Македонија за економски прашања, Управа за јавни приходи, Факултет за земјоделски науки и храна-Скопје, Федерација на фармери, Асоцијацијата на земјоделските задруги во Република Македонија, одржана е јавна расправа на ден 09.10.2012 година по предлог текстот на законот за земјоделски задруги при што забелешките се инкорпорирани во предлогот.

4. Дали материјалот содржи елементи на државна помош:


                                                                                                               


НЕ

Дали е донесена одлука на Комисијата за заштита на конкуренцијата за компатибилноста на државната помош:


                   








   

НЕ




                                                                                                                               

5. Изјава за усогласеност на прописот со законодавството на Европската Унија (во прилог)       









                                                                                                               


НЕ

6. Усогласеност со преземените обврски од ратификуваните меѓународни договори:








   















НЕ
7. Решение кое се препорачува (со образложение): 

Со донесување на законот се создава правна основа за програмирање на мерки за развој на земјоделското задругарство.

8. Фискални импликации на материјалите што се предлагаат: 

Донесувањето на законот не предизвикува фискални импликации.

9. Очекувани влијанија:

           Со донесување на овој Закон се очекува зголемување на интересот на  земјоделските  стопанства за здружување во земјоделски задруги.
10.Оценка на Секретаријатот за законодавство по материјалот:     

                                                                                                                


ДА

11. Клучни елементи за информирањето

Законот за земјоделски задруги нема карактер на класифицирана информација и е слободен за јавноста. 

ВОВЕД

ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И 

ПРИЧИНИТЕ ЗА ДОНЕСУВАЊЕ НА ЗАКОНОТ:


Со Законот за задруги ( „Службен весник на Република Македонија” бр. 54/2002 и 84/2005)   системски се уредува основањето и функционирањето на задругите како општа форма на економско здружување на земјоделските стопанства.

            Поради спецификите на начинот на функционирање и стопанисување на  земјоделските стопанства постои потреба од уредување на посебните односи кои се јавуваат при здружување во форма на земјоделски задруги. 

II. ЦЕЛИ, НАЧЕЛА И ОСНОВНИ РЕШЕНИЈА:

Со овој закон се уредуваат условите, начинот и постапката за основање, регистрација, работењето    престанок на земјоделска задруга, поттикнувањето и развојот на земјоделското задругарство како и надзорот над работењето на земјоделските задруги. 


Со донесување на Законот за земјоделски задруги ќе се поттикне развојот и функционирањето на семејните земјоделски стопанства во форма на здружување-земјоделски задруги како и спроведувањето на мерките за развој на земјоделското задругарство.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ ЗАКОНОТ ВРЗ БУЏЕТОТ И ДРУГИ ФИНАНСИСКИ СРЕДСТВА:


Предлогот на законот за земјоделски  задруги  предвидува финансиски мерки за поддршка во рамки на годишната програма за финансиска поддршка на руралниот развој  и преку годишната програма за финансиска поддршка на земјоделството.

Висината на средствата за спроведување на финансиската подршка на земјоделските задруги ќе биде во рамки на одобрените средства во програмата за финансиска поддршка на руралниот  развој  и програмата за финансиска поддршка на земјоделството
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДЕЛНИ СУБЈЕКТИ: 


Предлогот на законот за земјоделски задруги  нема да создаде дополнителни фискални импликации за управување со законот.
 ПРЕДЛОГ ЗА ДОНЕСУВАЊЕ НА
ЗАКОН ЗА ЗЕМЈОДЕЛСКИ ЗАДРУГИ
Член 1
Цел и содржина на законот
(1) Со овој закон се уредуваат условите, начинот и постапката за основање, регистрација, работење, видот и обемот на земјоделските задруги, поттикнувањето и развојот на земјоделското задругарство како и надзорот над работењето на земјоделските задруги.
(2) За се што не е регулирано со овој закон ќе се применуваат одредбите од Законот за задругите.

Член 2

Поим за земјоделска задруга

(1)Земјоделска задруга е организациона форма на доброволно здружување на земјоделски стопанства заради остварување на нивните економски, социјални, културни и други интереси и потреби при вршење на земјоделската дејност.
(2)Членовите на земјоделската задруга се еднакви и рамноправни – имаат еднакви права и еднакви обврски во одлучувањето по принципот еден член еден глас.
(3) Земјоделската задруга стекнува статус на правно лице со уписот во Регистар на други правни лица во Централниот регистар на  Република Македонија.

Член 3

Начела на земјоделските задруги

(1)Земјоделските задруги во својата работа како и во односите помеѓу членовите се должни да се придржуваат на добрите деловни правила, правилата за добра земјоделска пракса, како и согласно следните начела:

· Доброволно и отворено членство;

Земјоделските задруги се доброволни организации отворени за сите земјоделски стопанства кои се во можност да ги користат нивните услуги и да ги прифатат обврските од членството.

· Демократска контрола од членството;

Земјоделските задруги се демократски организации контролирани од своите членови кои активно учествуваат во дефинирање на политиките и носење на одлуки.

· Економско делување на членовите на задругата; 

Членовите преку своето економско делување и демократска контрола на деловните активности придонесуваат во имотот на задругата.

· Самостојност и независност;

Земјоделските задруги се самостојни организации контролирани од своите членови. Во соработка со други организации и институции земјоделските задруги ја спроведуваат на начин да ја задржат нивната самостојност и независност и демократската контрола од страна на членовите.

· Образование, обука и информирање

Земјоделските задруги обезбедуваат образование и обука за нивните членови, избрани претставници, управители и вработени за да можат ефективно да допринесат во развојот на задругите. Земјоделските задруги ја информираат јавноста за природата и придобивките од заедничката соработка. 

· Соработка меѓу земјоделските задруги

Земјоделските задруги се стремат да им служат на своите членови на најефективен начин преку зајакнување на задружното движење и заедничка соработка на локално, национално и регионално ниво.

· Грижа за заедницата

Земјоделските задруги допринесуваат за одржлив развој на заедниците преку политики подржани од членството.

Член 4

Супсидијарна примена 
За постапките за инспекциски надзор се применуваат одредбите од Законот за инспекциски надзор и Законот за Државен земјоделски инспекторат, доколку со овој закон не е поинаку уредено.

Член 5
Дејности на земјоделските задруги

(1)      Земјоделската задруга главните дејности ги остварува во областа на примарното земјоделско производство, преработките на земјоделските производи, трговијата со земјоделските производи и преработки, услугите поврзани со овие дејности, како и трговијата и услугите поврзани со средствата кои се користат во процесот на примарното земјоделско производство и преработките на земјоделските производи.
(2)      Дејностите од став 1 на овој член се вршат преку соработка во:
-       растителното производство на одредена земјоделска култура на одредена површина

-     сточарското производство  со одреден број на добиток, пчеларство со одреден број на пчелни семејства и аква културата со одреден капацитет на производство.
-    договарање на производство и испорака на производи со одредена количина и вредност
-    прифаќање на одреден обем на услуги од, земјоделската задругата во механизација, опрема, објекти за складирање, чување, преработка и доработка на земјоделски производи и објекти за чување и одржување на земјоделска механизација, административно – технички и стручен карактер, купување на репродуктивен материјал, услуги во заштита на растенијата и животните, со цел унапредување на производството и функционирањето на задругата.  

(3) Потребните количини на суровини и репроматеријали за остварување на  дејностите на земјоделските задруги се утврдуваат врз основа на посебни нормативи за различни видови на земјоделско производство. 

(4) Посебните нормативи од став 3 на овој член ги пропишува министерот за земјоделство, шумарство и водостопанство.

Член 6
Обем на земјоделски задруги
(1) Земјоделската задругата може да биде од мал  или од голем обем. Обемот на земјоделската задруга се определува во зависност од бројот на членовите на задругата како и нивните производствени капацитети.

(2) За потребите на овој закон под производствени капацитети се применува дефиницијата на производствени капацитети согласно одредбите од Законот за земјоделство и рурален развој.

(3)
Земјоделската задруга од мал обем е задруга со најмалку 10, а најмногу 19  членови, а земјоделска задруга од голем обем е задруга со најмалку 20 членови.
(4) 
Критериумите за утврдување на обемот на земјоделските задруги врз основа на расположивите производствени капацитети од став 1 на овој член ги пропишува министерот за земјоделство, шумарство и водостопанство.

Член 7
Услови за основање на земјоделска задруга 
(1) Земјоделска задруга може да основаат најмалку десет земјоделски стопанства евидентирани во Единствениот регистар на земјоделски стопанства.

(2) Членовите на земјоделската задруга ја задржуваат правната форма која ја имале пред зачленувањето во земјоделската задруга.

(3) Едно земјоделско стопанство може да членува во повеќе земјоделски задруги.

(4) Едно земјоделско стопанство, член во земјоделската задруга, не може да има повеќе од 30% од вредноста на производствените  капацитети во земјоделската задруга.

Член 8
Фирма на земјоделската задруга
(1) Фирмата на земјоделската задругата регистрирана согласно овој закон мора да содржи назнака дека се работи за земјоделска задруга со ограничена или неограничена одговорност.
(2) Ha фирмата на задругата соодветно се применуваат одредбите од Законот за трговските друштва.
Член 9

Регистар на земјоделски задруги
(1)      Министерството за земјоделство, шумарство и водостопанство востановува и води Регистар на земјоделски задруги (во понатамошниот текст Регистар).

(2)      Формата,  содржината и  начинот на водење на Регистарот го пропишува министерот за земјоделство, шумарство и водостопанство.
 
Член 10
 Обврска за регистрација

(1)      Земјоделската задруга е должна во рок од 30 дена од денот на основањето да се регистрира во Регистарот, со поднесување на барање, врз основа на овој Закон.
(2) Земјоделската задруга е должна секоја промена на податоците што се впишуваат во Регистарот, да ја пријави, во рок од 30 дена од денот на настанување на промената.
(3)      Ако земјоделската задруга ги исполнува условите, министерот донесува решение за упис во Регистарот во рок од 30 дена од денот на поднесувањето на барањето за упис во Регистарот.
(4)      Доколку министерот за земјоделство, шумарство и водостопанство не донесе решение за упис во Регистарот, односно не донесе решение за одбивање на барањето во рокот од ставот (3) на овој член, подносителот на барањето има право во рок од три работни дена од истекот на тој рок да поднесе барање до писарницата на министерот за земјоделство, шумарство и водостопанство, за донесување на решение по поднесеното барање.
(5)      Кон барањето за донесување на решението за упис во Регистарот, подносителот на барањето доставува и копија од барањето од ставот (1) на овој член.
(6)      Министерот за земјоделство, шумарство и водостопанство е должен во рок од пет работни дена од денот на приемот на барањето од ставот (4) на овој член до писарницата на Министерството за земјоделство, шумарство и водостопанство да донесе решение со кое барањето за издавање на решение  за упис во Регистарот е уважено или одбиено. Доколку министерот за земјоделство, шумарство и водостопанство нема писарница, барањето се поднесува во писарницата на седиштето на Министерството.
(7)              Доколку министерот за земјоделство, шумарство и водостопанство не донесе решение во рокот од ставот (6) на овој член, подносителот на барањето може да го извести Државниот управен инспекторат во рок од пет работни дена.
(8)              Државниот управен инспекторат е должен во рок од десет дена од денот на приемот на известувањето од ставот (7) на овој член да изврши надзор во Министерството за земјоделство, шумарство и водостопанство дали е спроведена постапката согласно со закон и во рок од три работни дена од денот на извршениот надзор да го информира подносителот на барањето за преземаните активности.
(9)              Инспекторот од Државниот управен инспекторат по извршениот надзор согласно со закон донесува решение со кое го задолжува министерот за земјоделство, шумарство и водостопанство во рок од десет дена да одлучи по поднесеното барање, односно да го уважи или одбие барањето и да го извести инспекторот за донесениот акт. Кон известувањето се доставува копија од актот со кој одлучил по поднесеното барање.
(10)           Доколку министерот за земјоделство, шумарство и водостопанство не одлучи во рокот од ставот (11) на овој член, инспекторот ќе поднесе барање за поведување прекршочна постапка за прекршок утврден во Законот за управната инспекција и ќе определи дополнителен рок од пет работни дена во кој министерот за земјоделство, шумарство и водостопанство ќе одлучи по поднесеното барање за што во истиот рок ќе го извести инспекторот за донесениот акт. Кон известувањето се доставува копија од актот со кој одлучил по поднесеното барање. Инспекторот во рок од три работни дена ќе го информира подносителот на барањето за преземените активности.
(11)           Доколку министерот за земјоделство, шумарство и водостопанство не одлучи и во дополнителниот рок од ставот (10) на овој член, инспекторот во рок од три работни дена ќе поднесе пријава до надлежниот јавен обвинител и во тој рок ќе го информира подносителот на барањето за преземените активности.
(12)           Доколку инспекторот не постапи по известувањето од ставот (7) на овој член, подносителот на барањето во рок од пет работни дена има право да поднесе приговор до писарницата на директорот на Државниот управен инспекторат. Доколку директорот нема писарница, барањето се поднесува во писарницата на седиштето на Државниот управен инспекторат.
(13)           Директорот на Државниот управен инспекторат е должен во рок од три работни дена да го разгледа приговорот од ставот (12) на овој член и доколку утврди дека инспекторот не постапил по известувањето од подносителот на барањето од ставовите (9) и (10) или не поднесе пријава согласно со ставовите (7) и (8) на овој член, директорот на Државниот управен инспекторат ќе поднесе барање за поведување прекршочна постапка за прекршок утврден во Законот за управната инспекција против инспекторот и ќе определи дополнителен рок од пет работни дена во кој инспекторот ќе изврши надзор во Министерството за земјоделство, шумарство и водостопанство дали е спроведена постапката согласно со закон и во рок од три работни дена од денот на извршениот надзор да го информира подносителот на барањето за преземените активности.
(14)           Доколку инспекторот не постапи и во дополнителниот рок од ставот (13) на овој член, директорот на Државниот управен  инспекторат ќе поднесе пријава до надлежниот јавен обвинител против инспекторот и во рок од три работни дена ќе го информира подносителот на барањето за преземените активности.
(15)           Во случајот од ставот (13) на овој член, директорот на Државниот управен инспекторат веднаш, а најдоцна во рок од еден работен ден ќе овласти друг инспектор да го спроведе надзорот веднаш.
(16)           Во случаите од ставот (14) на овој член, директорот на Државниот управен инспекторат во рок од три работни дена ќе го информира подносителот на барањето за преземените активности.
(17)           Доколку директорот на Државниот управен инспекторат не постапи согласно со ставот (13) од овој член, подносителот на барањето може да поднесе пријава до надлежниот јавен обвинител во рок од осум работни дена.
(18)           Доколку министерот за земјоделство, шумарство и водостопанство не одлучи во рок од ставот (11) на овој член, подносителот на барањето може да поведе управен спор пред надлежниот суд.

Член 11
Евиденција во земјоделската задруга

(1)  Земјоделската задруга задолжително води евиденција на членовите и на производствени капацитети на членовите и на задругата.
 (2) Формата, содржината и начинот на водење на евиденцијата ги пропишува  министерот за земјоделство, шумарство и водостопанство.

Член 12
Статут на земјоделската задруга
(1)Статутот на земјоделската задруга покрај одредбите утврдени како  задолжителна содржина согласно член 6 од Законот за задругите, треба да содржи и одредби со кои се утврдува обемот на задолжителната  соработка на членот на земјоделската задруга и земјоделската задруга и начинот на распределбата на финансиската поддршка од овој Закон.

Член 13

Средства на земјоделската задруга 

(1)          За средства на земјоделската задруга се сметаат:
-       средствата стекнати од дејноста  на земјоделската задруга;
-       производствените капацитети во сопственост на земјоделската задруга, и
-       влоговите на задругарите;

(2) Членовите на земјоделската задругата го задржуваат правото на сопственост врз производствените капацитети што врз основа на договор ги здружуваат во земјоделската задруга, освен ако сопственоста ја пренеле на земјоделската задруга.

(3) Средствата на земјоделската задруга и припаѓаат на земјоделската задруга и служат за вршење на нејзините дејности и подмирување на нејзините обврски.

Член 14
Право на финансиска поддршка
 (1)          Земјоделските задруги формирани и запишани во Регистарот согласно одредбите на овој Закон имаат право на финансиска поддршка согласно овој или друг закон од областа на земјоделството и руралниот развој, здравје и заштита на растенијата и животните.
(2) Мерките за финансиска поддршка на земјоделските задруги се утврдуваат преку годишните програми за финансиска поддршка на земјоделството и финансиска поддршка на руралниот развој. 

(3) Средствата од програмите од став (2) на овој член се исплаќаат од страна на Агенцијата за финансиска поддршка на земјоделството и руралниот развој врз основа на доставен Деловен план.
(4) Во деловниот план од став 3 на овој член особено се прикажани:
-  поединечните производствени капацитети на членовите на земјоделската задруга,
- планираните инвестициони и развојни активности на земјоделската задруга, и
-  планираните активности кои се однесуваат на развој на капацитетите на земјоделската задруга.
(5) Планирани инвестициони и развојни активности на земјоделската задруга од став (4) алинеја 2 од овој член, се прикажуваат за период не помал од пет години, вклучувајќи ги и резултатите од работењето во тековната година. 
член 15
Финансиска поддршка за основање на земјоделски задруги
 (1) Финансиската поддршка за основање на земјоделските задруги е наменета за покривање на дел од трошоците за: основање на земјоделската задруга, воспоставување на административни и технички капацитети, помош за ангажирање на стручни лица, помош за организирање на информативни и промотивни активности и обуки на кадровскиот потенцијал и членовите на земјоделската задруга.

(2) Финансиската поддршка може да се однесува и на исплата на плата за лице управител на земјоделската задруга која согласно пропишаните услови може да остварува право на помош од овој вид, во висина од 100% во првата година, од просечна годишна плата во претходната година, со намалување од 20% за секоја наредна година, во период не подолг од пет (5) години.
(3) Финансиска поддршка на земјоделските задруги од голем обем може да им се додели и за ангажирање на едно лице од областа на земјоделските науки и ветерината, согласно видот на задругата, во висина не повеќе од просечна месечна плата во државата.
член 16
Финансиска поддршка за функционирање на земјоделски задруги
(1) Земјоделските задруги од мал обем може да добијат дополнителни директни плаќања за тековната година до 7,5% за производството кое го имаат произведено и продадено преку задругата.
(2) Земјоделските задруги од голем обем може да добијат дополнителни директни плаќања за тековната година до 15%,   за производството кое го имаат произведено и продадено преку задругата.
(3) Земјоделските задруги може да добијат поддршка за наводнување, во вид на надоместок на дел од трошоците за наводнување, за производствените капацитети во и на задругата, и тоа, во висина која нема да надминува 20% од трошокот за наводнување за задругите од мал обем и 30% за задругите од голем обем, но не повеќе од 400.000 денари, на годишно ниво.  
(4)  Земјоделските задруги може да добијат финансиска поддршка за премии за осигурување, во вид на надоместок на дел од трошоците за осигурување, и тоа, во висина која нема да надминува 70% од трошокот за осигурување на производните капацитети на земјоделската задруга од мал обем и 80% за осигурување на производните капацитети на земјоделската задруга од голем обем, но не повеќе од 3.000.000 денари, на годишно ниво. 

(5) Финансиската поддршка за земјоделските задруги може да се однесува и за набавка на земјоделска механизација, согласно годишната програма за финансиска поддршка на руралниот развој, и истата може да се додели како помош чија висина не надминува 90% од вкупната вредност на набавката.
Член 17
Надзор над законитоста и инспекциски надзор
1) Надзор над спроведувањето на одредбите на овој закон и прописите донесени врз основа на овој закон врши Министерството за земјоделство, шумарство и водостопанство.
(2) Инспекциски надзор врши Државниот инспекторат за земјоделство преку државните  инспектори за земјоделство.
(3) Земјоделските задруги се должни да овозможат непречено вршење на инспекцискиот надзор на државните инспектори за земјоделство.
Член 18
Овластувања на државниот инспектор за земјоделство
(1)Државниот инспектор за земјоделство, покрај овластувањата кои ги има врз основа на Законот за Државниот инспекторат за земјоделство ги има уште и следниве овластувања и надлежности:
 - прегледува деловни и производни простории, објекти, инсталации, предмети, производи, документација на државните органи, како и земјоделските задруги кои вршат земјоделска дејност, дополнителни дејности на земјоделските имоти или други дејности, ако се работи за спроведување на мерките од земјоделската политика, 
- прегледува станбени згради и помошни простории во кои земјоделските задруги вршат земјоделска или дополнителна дејност, односно други дејности, доколку се работи за спроведување на мерките на земјоделската политика, 
- констатира незаконско добивање, односно ненаменско користење на средства по овој закон, 

- ги проверува базите на податоци кои се потребни за вршење на надзорот и 
- ја проверува реализацијата на деловниот план на земјоделската задруга.

Член 19
Мерки на државниот инспектор за земјоделство
(1)Државниот инспектор за земјоделство при вршење на инспекциски надзор, освен мерките утврдени согласно со Законот за Државниот инспекторат за земјоделство може да ги преземе уште и следниве мерки: 
-           делумно да забрани вршење на дејност за која во рок од 30 дена од денот на забраната е потребно да се отстранат забелешките, 
-           да побара бришење на земјоделската задруга од Регистарот,
-           да одредува мерки за неправилностите и недостатоците по овој закон и прописи издадени врз негова основа, кои е потребно да се отстранат во рок кој го одредил, 
-           да одзема документација, односно предмети за утврдување на вистинската состојба во врска со утврдениот сомнеж за направениот прекршок, 


-           да забрани делумно или целосно вршење на дополнителна дејност на земјоделската задруга и да бара одземање на дозволата и бришење на таа дејност од евиденцијата за дополнителни дејности до решението на надлежниот орган, и
-           да одредува други мерки и врши работи за кои е овластен со закон.
 
Член 20
Прекршочна постапка
(1) Прекршочна постапка за прекршоците предвидени со овој закон ја води прекршочна комисија формирана согласно со Законот за Државниот инспекторат за земјоделство.
(2) Пред поднесување на барање за прекршочна постапка за прекршоци предвидени во овој закон, овластеното службено лице за вршење на инспекциски надзор согласно со овој закон, води постапка за порамнување согласно со Законот за Државниот инспекторат за земјоделство.
Член 21
Прекршочни одредби
(1) Глоба во износ од 500 евра во денарска против вредност ќе се изрече за прекршок на земјоделска задруга ако:
-   не води и не чува евиденција на членовите и здружените капацитети на земјоделската задруга согласно член 12 од овој Закон,
-    не ги почитува одредбите од статутот на земјоделската задруга,
-    пред распределба на добивката не ги покрие загубите од претходни периоди, и
-    добивката не ја распореди на начин утврден со закон и статут
(2) За прекршок од став 1 на овој член, се изрекува глоба на  одговорното лице на земјоделската задруга во износ од 500  евра во денарска противредност.
(3) За прекршокот од ставот (1) на овој член, освен глоба, на земјоделската задруга ќе и се изрече и прекршочна санкција забрана за вршење на дејност во траење од шест месеци до една година.
Член 22

Обврска за усогласување
(1) Земјоделските задруги кои се формирани пред влегувањето во сила на овој Закон, се должни да ја усогласат својата работа и општите акти со одредбите на овој Закон, и да се регистрираат во Регистарот во период не подолг од 12 месеци од денот на стапување во сила на овој Закон.

(2) Земјоделските Задруги кои нема да се регистрираат во рокот од став 1 на овој член, продолжуваат да функционираат како правни лица согласно Законот за задруги или Законот за трговски друштва.

Член 23

Поблиски прописи
Прописите предвидени со овој Закон, треба да се донесат во рок од шест месеци од денот на влегувањето во сила на овој Закон.
Член 24

Престанување на важење
Со влегување во сила на овој Закон, престануваат да важат одредбите од Глава трета “Земјоделска задруга како вршител на земјоделска дејност” од Законот за вршење на земјоделска дејност (“Службен весник на Република Македонија” бр: 11/2002, 89/2008, 116/2010 и 53/2011).
Член 25

Влегување во сила
Овој закон влегува во сила осмиот ден од денот на објавувањето во “Службен весник” на Република Македонија. 
О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ:
Предлог текстот на Законот за земјоделски задруги ја дефинира и обработува потребата од регулирање на правниот статус на земјоделската задруга, како модерна форма на економско здружување на  земјоделските стопанства по примерот на развиените европски држави. Имено, со овој предлог закон се уредува материјата која досега не е уредена со Законот за задруги, согласно карактеристиките и специфичностите кои произлегуваат од оваа област. 

За таа цел, во предложениот текст се врши, утврдување на односите кои се специфични за земјоделското производство и начинот на функционирање на земјоделските стопанства. 

Во период кога како држава го имаме започнато процесот на окрупнување на земјоделските површини, кој ќе се реализира во наредните десет години, како Министерство цениме дека со предложените текст на закон и со предложениот концепт за развој и поттикнување на здружувањето во земјоделството, ќе се постигне здружување на земјоделското производство, создавање на земјоделски задруги кои ќе соработуваат во делот на примарното земјоделско производство, преработките на земјоделските производи, трговијата со земјоделските производи и преработки, услугите поврзани со овие дејности, како и трговијата и услугите поврзани со инпутите за примарното земјоделско производство и преработките на земјоделските производи. Овој начин на здружување би овозможил и создавање на поконкурентни земјоделски задруги, кои полесно може да го и планираат и договараат пласманот на произведеното во задругата, кои ќе можат на поефтин начин да вршат набавки на репроматеријали, кои како здружени производствени капацитети ќе имаат поекономичен процес на производство и преработка со повисоки производствени стандарди од досегашните. 
Консултации по предлог текстот на законот се извршени со Министерство за финансии, Секретаријат за законодавство, Заменик претседател на Влада на Република Македонија за економски прашања, Агенција за финансиска поддршка во земјоделството и руралниот развој, Управа за јавни приходи, Факултет за земјоделски науки и храна-Скопје, Федерација на фармери, Асоцијацијата на земјоделските задруги во Република Македонија, одржана е јавна расправа на ден 09.10.2012 година по предлог текстот на законот за земјоделски задруги при што забелешките се инкорпорирани во предлогот.

Со член 1 од Предлог законот се дефинира целта и содржината на истиот како и супсидијарна примена на системскиот Закон за задруги. 
Со член 2 се дефинира земјоделската задруга како  организациона форма на доброволно здружување на земјоделски стопанства заради  остварување на поединечни и заеднички економски, социјални, културни и други интереси и потреби при  вршењето на земјоделската дејност. Членовите се еднакви и рамноправни по принципот еден член еден глас. Земјоделската задруга стекнува статус на правно лице.
Со член 3 се дефинираат основните начела при дејствувањето на земјоделските задруги кои се меѓународно прифатени.
Со член 4 се утврдува примена на одредбите од Законот за инспекциски надзор и Законот за државен инспекциски надзор при водење на постапки за надзор.

Со член 5 се дефинира дека главните дејности на земјоделската задруга се остваруваат во областа на примарното земјоделско производство, преработките на земјоделските производи, трговијата со земјоделските производи и преработки, услугите поврзани со овие дејности, како и трговијата и услугите поврзани со инпутите за примарното земјоделско производство и преработките на земјоделските производи.
Со член 6 се утврдува дека земјоделската задруга може да биде од мал или голем обем, што се утврдува врз основа на бројот на членовите односно земјоделските стопанства како и производствените капацитети со кои располага задругата.

Со членот 7 се утврдуваат поблиските услови за основање на земјоделска задруга при што земјоделска задруга може да основаат најмалку десет  земјоделски стопанства евидентирани во Единствениот регистар на земјоделски стопанства. Членовите на земјоделската задруга не го губат правниот статус кој што го имале пред зачленувањето во задругата. Едно земјоделско стопанство може да членува во повеќе задруги. Едно земјодеслко стопанство неможе да има повеќе од 30% од вредноста на производствените капацитети во задругата.

Со членот 8 се предвидува земјоделските задруги регистрирани согласно условите од овој закон во фирмата да мора да содржат означување дали се работи за земјоделска задруга со ограничена или неограничена одговорност. 
Со член 9 предвидува воспоставување на Регистар на земјоделски задруги во рамки на министерството за земјоделство, шумарство и водостопанство. 
Член 10 е утврдена обврска за регистрација на новооснована земјоделска задруга во рок од 30 дена од основањето.
Во член 11 предвидува дека земјоделската задруга задолжително мора да води евиденција на членовите, производствените капацитети на членовите и на задругата. 
Член 12 утврдува дека со Статутот и со договор се одредува обемот на задолжителната  соработка на членот на земјоделската задруга и земјоделската задруга како и начинот на распределба на финансиската поддршка.

Со член 13 се дефинираат средствата на земјоделската задруга.

Со член 14, 15  и 16 се утврдува правото на финансиска поддршка врз основа на доставен деловен план на земјоделската задруга, финансиска поддршка за основање и финансиска поддршка за функционирање.

 Со членовите 17, 18 и 19  се дефинира надзорот и инспекцискиот надзор, овластувањата и мерките на државниот инспектор за земјоделство. 
Со членовите 20 и 21 се дефинираат прекршочната постапка и прекршочните одредби.
Со членот 22 се предвидува веќе формираните задруги од областа на земјоделството да ја усогласат својата работа и општи акти согласно одредбите на овој закон, најдоцна во рок од 12 месеци од денот на донесувањето на законот.

 Со член 23 е предвидено дека подзаконските акти врз основа на Законот треба да се донесат во рок од 6 месеци. 
Со член 24 се предвидува престанување на важење на одредби од Закон за вршење на земјоделска дејност. 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ:
Предложените одредби на законот за земјоделски задруги ги уредуваат специфичните односи на здружување на земјоделските стопанства во земјоделски задруги, упатуваат на одредби од системскиот закон за задруги,  упатување на одредби од законот за земјоделство и рурален развој со цел градење на интегриран систем во делот на мерките за финансиска подршка за ваков вид на организациони форми на економско здружување како и законот за инспекциски надзор и законот за државен земјоделски инспекторат.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА:

Со донесување на законот за земјоделски задруги ќе се поттикне развојот и функционирањето на земјоделските задруги како и спроведувањето на мерките за развој на земјоделското задругарство.
